
ᓄᓇᓕᐸᐅᔭᐃᑦ ᑲᑎᒪᔨᖏᑕ ᑲᑎᒪᕕᐊᓂ  

 
ᑲᑎᒪᔩᑦ ᐅᐸᒃᓯᒪᔪᑦ  

ᒪᐃᔭ ᒫᑕᓖᓐ ᕆᐊᑦᕘᓐ  

ᒪᐃᔭᐅᑉ ᑐᒡᓕᐊ ᕉᒪᐃᓐ ᓯᑏᕙᓐᓴᓐ  

ᑲᑎᒪᔨ ᑯᑑᓚ ᒪᑦᓴᔨ − ᐅᖄᓚᐅᑎᒃᑯᑦ  

ᑲᑎᒪᔨ ᔭᐃᓴᓐ ᕉᑲᓐ  

ᑲᑎᒪᔨ ᔪᐊᓇᓯ ᐊᑯᒪᓕᒃ  

ᑲᑎᒪᔨ ᓄᐊ ᐸᐹᑦᓯ  

ᑲᑎᒪᔨ ᑲᐃᐅᓪ ᓯᐊᐳᑦ 

 

ᐅᐸᒃᓯᒪᖏᑦᑐᖅ 

ᑲᑎᒪᔨ ᓴᐃᒪᓐ ᓇᑖᖅ 

 

ᐃᖅᑲᓇᐃᔭᖅᑏᑦ ᐅᐸᒃᓯᒪᔪᑦ  

ᐊᐃᒥ ᐃᐅᓪᔪᔅᒪ, ᐊᐅᓚᑦᑎᔨᒻᒪᕆᐅᑲᐃᓐᓇᖅᑐᖅ  

ᒫᑎᐅ ᕼᐋᑉ, ᐊᐅᓚᑦᑎᔨ, ᑎᑎᕋᐅᔭᖅᑎᓄᑦ ᐊᒻᒪᓗ ᓴᓇᔪᓕᕆᔨᒃᑯᓐᓄᑦ 

ᐊᒫᓐᑕ ᐸᓪᓚᒃ, ᑎᑎᕋᖅᑎ 

 

ᑐᒃᓯᐊᕐᓂᖅ 

 

ᑲᑎᒪᔨ ᐊᑯᒪᓕᒃ ᒪᑐᐃᖅᓯᓚᐅᖅᐳᖅ ᑲᑎᒪᓂᕐᒥᒃ ᑐᒃᓯᐊᓂᒃᑯᑦ 5:19-ᒧᐊᖅᑎᓪᓗᒍ ᐅᓐᓄᒃᑯᑦ. 

 

ᓈᒻᒪᒋᔭᐅᓂᖓ ᑲᑎᒪᔾᔪᑎᔅᓴᑦ 

 

ᐱᖁᔨᕗᖔᕈᑦ ᓇᒻᒪ 18-290 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᕉᑲᓐ         

ᐊᐃᑉᐲᔪᖅ: ᑲᑎᒪᔨ ᓯᐊᐳᑦ  

 

ᓈᒻᒪᒋᔭᐅᖁᓪᓗᒋᑦ ᑲᑎᒪᔾᔪᑎᔅᓴᑦ ᓴᖅᑭᖅᑕᐅᓂᖏᑦ ᒪᓕᓪᓗᒋᑦ.  

ᐃᓘᓐᓇᖏᓐᓄᑦ ᑲᔪᓯᑎᑕᐅᔪᖅ 

 
1. ᓇᓗᓇᐃᖅᓯᓂᖅ ᐃᒻᒥᒧᑦ ᐊᑲᐅᖏᓕᐅᕈᑎᖃᓐᓂᕐᒥᒃ 

  

 ᐱᑕᖃᖏᑦᑐᖅ  

 

2. ᑐᐊᕕᓐᓇᖅᑐᓕᕆᓂᕐᒧᑦ ᐱᓕᕆᐊᒃᓴᖅ 

 
a) ᓂᐅᕕᕐᓂᖅ  of ᐃᓚᒃᓴᑲᓐᓂᒥᒃ − ᐃᒥᕐᒧᑦ ᓴᓗᒻᒪᔅᓴᐃᔾᔪᑎᒧᑦ  

 
ᒫᑎᐅ ᕼᐋᑉ, ᑎᑎᕋᐅᔭᖅᑎᓄᑦ ᐊᒻᒪᓗ ᓴᓇᔪᓕᕆᔨᒃᑯᓐᓄᑦ ᐊᐅᓚᑦᑎᔨ, ᑐᓴᖅᑎᑦᑎᓚᐅᖅᐳᖅ ᐅᓐᓄᒃ 

ᑲᑎᒪᓂᐅᑉ ᐱᑦᔪᑎᒋᔭᖓ ᐃᓱᒪᓕᐅᕈᑕᐅᔭᕆᐊᖃᓐᓂᖓᓄᑦ ᓂᐅᕕᕆᐊᖃᓐᓂᖅ ᐃᓚᒃᓴᒥᒃ ᑖᒃᓱᒧᖓ ᐃᒥᕐᒧᑦ  

 

ᓴᓗᒻᒪᔅᓴᐃᔾᔪᑎᒧᑦ ᓇᓗᓇᐃᖅᑕᐅᓯᒪᔪᖅ ᐸᕐᓇᐅᑎᒃᑲᓂᕐᓂ ᑖᒃᓱᒧᖓ ᐃᓚᒃᓴᖓᓄᑦ ᒥᓪᓗᐊᕈᑎᒧᑦ.  

ᒥᔅᑕ ᕼᐋᑉ ᑐᓴᖅᑎᑎᓪᓗᓂ ᒥᓪᓗᐊᕈᑎᓕᐅᕐᓂᕐᒧᑦ ᐱᓕᕆᓂᐅᔪᖅ ᑲᔪᓯᑦᑎᐊᕐᒪᑦ, ᑭᓯᐊᓂ ᑲᑎᒪᔩᑦ 

ᐅᑦᔨᖅᓱᑦᑎᐊᕐᕆᐊᓖᑦ. ᓯᓚᓗᒃᑐᒻᒪᕆᐊᓘᖃᑦᑕᕐᓂᖓᓄᑦ ᐋᒌᓯᐅᑎᓪᓗᒍ ᓯᓚᓗᖃᑦᑕᓚᐅᖏᓐᓂᖓᓄᖅᑲᐃ 

ᔫᓂᒥ ᐊᒻᒪᓗ ᔪᓚᐃᒥ. ᑲᑎᒃᑲᒥ ᓯᓚᓗᖃᑦᑕᕆᐊᖃᓚᐅᕐᓂᖓ ᔫᓐᓂ ᐊᒻᒪᓗ ᐋᒌᓯᒥ ᐊᓐᖑᑎᑦᑎᐊᖅᐳᖅ 

ᐅᐊᑦᑎᐊᕈ ᐃᒪᒃᓯᒪᖃᑦᑕᓚᐅᕐᓂᖓᓄᑦ ᐃᒥᖅᑕᖅᕕᒃ, ᑭᓯᐊᓂ ᓈᒻᒪᖏᑦᑐᖅ ᐃᒻᒪᑲᓐᓂᓂᐊᕐᓗᒍ ᐃᒥᖅᑕᖅᕕᒃ; 

ᒥᓪᓗᐊᕈᑎᒃᑲᓂᖅ ᑲᔪᓯᒋᐊᖃᓐᓂᐊᖅᑐᖅ ᐊᒻᒪᓗ ᐸᕐᓇᐃᑲᓐᓂᕋᓱᐊᕐᓗᑎᒃ ᓱᕋᑦᑐᒥᓂᐅᖅᐸᑦ 

ᖃᓄᖅᑑᕈᑎᔅᓴᒥᒃ. 

 
ᓇᓗᓇᐃᖅᓯᓪᓗᓂ ᐃᓚᖓ ᐊᑐᖅᑕᐅᔪᔅᓴᖅ ᐸᕐᓇᐅᑎ ᐃᒥᕐᒥᒃ ᓴᓗᒻᒪᔅᓴᐃᔾᔪᑎ. ᐃᖅᑲᓇᐃᔭᖅᑏᑦ ᐅᓂᒃᑳᓂᐊᕐᒪᑕ 

ᖃᐅᑉᐸᑦ ᐅᓐᓄᒃᑯᑦ ᐃᓱᒪᑖᕈᑎᓕᐅᖁᔨᓗᑎᒃ ᑕᒪᑐᒧᖓ ᐃᒥᕐᒧᑦ ᓴᓗᒻᒪᔅᓴᐃᔾᔪᑎᒧᑦ..  ᑭᓯᐊᓂ, ᐊᓯᖏᓐᓂᑦᑕᐅᖅ 

ᐃᓱᒪᓕᐅᕆᐊᖃᓐᓂᐊᕐᒥᔪᑦ ᑕᕝᕙᑲᐅᑎᒋ ᑐᕌᖓᔪᒥᒃ ᐋᖅᑭᒃᓱᐃᓂᕐᒧᑦ ᑖᒃᓱᒥᖓ ᐃᒥᕐᒧᑦ ᓴᓗᒻᒪᔅᓴᐃᔾᔪᑎᒥᒃ.  

ᐱᓕᕆᔾᔪᑎᑦ ᐱᔭᐅᔭᕆᐊᓖᑦ ᒥᓪᓗᐊᕈᑏᑦ, ᓱᓪᓗᓖᑦ, ᐅᒃᑯᐃᕕᒃᓴᖓ ᑖᒃᓱᒪ ᐃᒥᕐᒧᑦ ᓴᓗᒻᒪᔅᓴᐃᔾᔪᑎ ᐊᒻᒪᓗ 

ᐊᒻᒪᓗ ᐊᓯᖏᑦ ᐃᒪᖃᐅᑎᑦ. ᑲᑎᓪᓗᒋᑦ ᐊᑭᖓ ᐃᒪᓐᓇᐅᒐᔭᖅᑐᖅ $350,000 ᓂᐅᕕᕐᓂᕐᒧᑦ ᐱᓕᕆᔾᔪᑎᒥᒃ 

ᐊᒻᒪᓗ ᐅᓯᔭᐅᓂᖓᓄᑦ ᐃᖃᓗᓐᓄᑦ. ᐃᓚᖏᑦ ᐱᖁᑎᑦ ᑐᑭᑖᖅᑎᑕᐅᒃᑲᓐᓂᕈᓐᓇᖅᑐᑦ ᑖᓐᓇ ᐃᒥᕐᒧᑦ 

ᓴᓗᒻᒪᔅᓴᐃᔾᔪᑎ ᐊᖏᖅᑕᐅᖏᑉᐸᑦ, ᑭᓯᐊᓂ ᐃᓘᓐᓇᓂᐅᖏᑦᑐᖅ.  

 
ᒥᔅᑕ ᕼᐋᑉ ᑐᓴᖅᑎᑦᑎᓚᐅᖅᐳᖅ ᑖᓐᓇ ᑐᒃᓯᕋᐅᑎᐅᔪᖅ ᓂᐅᕕᕈᓐᓇᑎᑦᑎᓇᓱᐊᖅᑐᖅ ᐃᖅᑲᓇᐃᔭᖅᑎᓂᒃ 

ᑖᒃᓱᒥᖓ ᐃᓚᒃᓴᒥᒃ ᐊᒻᒪᓗ ᐊᐅᓚᖅᑎᑕᐅᓗᓂ ᐃᖃᓗᓐᓄᑦ ᑕᕝᕙᑲᐅᑎᒋ.  

 
ᑲᑎᒪᔨ ᓯᐊᐳᑦ ᐊᐱᕆᓚᐅᖅᑐᖅ ᐊᑭᖓ ᖁᓛᓃᒻᒪᖔᑦ ᓂᕆᐅᒋᔭᐅᓯᒪᔫᑉ $250,000 ᓴᓇᔭᐅᒋᐊᕐᓂᖓᓄᑦ 

ᑖᒃᓱᒪ ᐱᑕᖃᑉᐸᒌᖅᑑᑦ ᐊᐅᓚᐅᑎᓕᐅᑉ. ᒥᔅᑕ ᕼᐋᑉ ᑐᓴᖅᑎᑦᑎᕗᖅ ᑕᐃᒪᐃᑦᑑᓂᖓᓂᒃ.  

 
ᒥᔅ ᐃᐅᓪᔪᔅᒪ ᑐᓴᖅᑎᑦᑎᓚᐅᖅᐳᖅ ᒫᓐᓇᐅᔪᖅ ᑐᓴᖅᓯᒪᔭᖓ ᑖᒃᑯᓇᓐᖓᑦ ᑳᓕᐅᑯᓐᓂᑦ ᓇᓗᓇᐃᖅᓯᔪᑦ 

$350,000−ᓂᒃ ᓴᓇᒋᐊᖅᑕᐅᓂᖓᓄᑦ.   

 

ᒥᔅᑕ ᕼᐋᑉ ᐅᖃᑦᑐᓂ ᑖᓐᓇ ᓴᓇᒋᐊᖅᑕᐅᓂᖓᓄᑦ ᐊᑭᖓ ᓇᓚᐅᒃᑖᖅᑕᐅᓯᒪᒻᒪᑦ ᐊᒻᒪᓗ ᖁᑦᑎᑦᑑᓪᓗᓂ 

ᑖᒃᑯᐊ ᐃᖅᑲᓇᐃᔭᖅᑏᑦ ᐊᐱᕆᒃᑲᓐᓂᕆᐊᖃᕋᔭᓐᖏᒻᒪᑕ ᐊᓯᖏᒃᑲᓐᓂᖏᓐᓂᒃ ᑮᓇᐅᔭᓂᒃ.  

 
ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ ᓇᓗᓇᐃᖅᓯᒍᒪᓪᓗᓂ ᑖᓐᓇ ᐃᓚᒃᓴᖅ ᐃᒪᓐᓇᐅᔪᖅ $350,000 ᐊᒻᒪᓗ 

ᓴᓇᒋᐊᖅᑕᐅᓂᖓ ᐱᑕᖃᑉᐸᒌᖅᑑᑉ ᐊᐅᓚᔪᓐᓇᐅᑎ ᐃᒪᓐᓇᐅᓪᓗᓂ $350,000, ᐊᒻᒪᓗ ᐱᖃᓯᐅᔾᔨᖏᑦᑐᓂ 

ᐋᖅᑭᒃᑕᐅᓂᖓᓂᒃ, ᐊᐅᓚᓂᖓᓂᒃ, ᐊᒻᒪᓗ ᐃᖅᑲᓇᐃᔭᖅᑎᖃᓐᓂᖓᓂᒃ ᐊᐅᓚᑕᐅᓂᐊᕐᓗᓂ ᑖᓐᓇ ᐱᓕᕆᔾᔪᑎ. 

ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ ᐊᐱᕆᓚᐅᖅᑐᖅ ᓇᓚᐅᒃᑖᖅᑕᐅᓯᒪᔪᖃᒻᒪᖔᑦ ᑖᒃᑯᓄᖓ ᓇᓕᐊᓐᓄᑐᐃᓐᓇᖅ.  

 
ᒥᔅᑕ ᕼᐋᑉ ᑐᓴᖅᑎᑦᑎᓚᐅᖅᑐᖅ ᐱᑕᖃᖏᓐᓂᖓᓂᒃ ᑮᓇᐅᔭᖅᑐᕈᑎᓂᒃ ᐊᐅᓚᑕᐅᓂᖓᓄᑦ ᑖᒃᓱᒪ 

ᐱᓕᕆᔾᔪᑐᑎᐅᑉ, ᑭᓯᐊᓂ ᓇᓚᐅᒃᑖᖅᑕᐅᓯᒪᔪᖃᑦᑐᖅ $150,000−ᓂᒃ ᐋᖅᑭᓱᖅᑕᐅᓂᐊᕐᓂᖓᓄᑦ ᑖᒃᓱᒪ 

ᐃᒥᕐᒧᑦ ᓴᓗᒻᒪᔅᓴᐃᔾᔪᑎ ᐃᓂᒋᓂᐊᖅᑕᖓᓂ; ᐱᓕᕆᑎᑦᑎᓂᕐᒧᑦ $100,000; ᐊᒻᒪᓗ ᐊᕕᑦᑐᖅᑕᐅᓂᖓᓄᑦ 

ᐋᖅᑭᒃᓯᒪᐃᓐᓇᓂᐊᖅᑐᒥᒃ ᐋᖅᑭᒃᑕᐅᓂᐊᖏᑉᐸᑦ ᐃᒪᓐᓇᓂᒃ $100,000.   

 
ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ ᐅᖃᑦᑐᓂ ᑖᓐᓇ ᐊᑭᖓ ᑖᒃᓱᒪ ᐃᒥᕐᒧᑦ ᓴᓗᒻᒪᔅᓴᐃᔾᔪᑎ ᐃᒪᓐᓇᐸᓘᓂᐊᖅᑐᖅ 

$1 ᒥᓕᐊᓐ ᐊᑐᖅᑕᐅᔭᕆᐊᖃᖏᑐᐃᓐᓇᕆᐊᖃᑦᑐᓂ.  

 
ᒪᐃᔭ ᕆᐊᑦᕘᓐ ᐅᖃᑦᑐᓂ ᐊᑭᓪᓚᑦᑖᖓ ᐱᔭᐅᓂᐊᖅᑐᖅ ᓄᓇᕗᑦ ᒐᕙᒪᒃᑯᓐᓂᑦ ᐃᒪᓐᓇᐅᔪᖅ $4 ᒥᓕᐊᓐ 

ᐊᒻᒪᓗ ᐊᑭᖓ ᐅᖃᐅᓯᐅᓚᐅᖅᑐᖅ ᑲᑎᒪᔨᓄᑦ ᒫᓃᑦᑐᖅ 20 ᐳᓴᓐᒥ; ᒥᔅᑕ ᕼᐋᑉ ᐊᖏᖅᑐᓂ.  

 
ᑲᑎᒪᔨ ᓯᐊᐳᑦ ᐃᓱᒪᖃᓚᐅᖅᑐᖅ ᑐᓴᐅᒪᖏᓗᐊᕐᕆᐊᔅᓴᒥᓂᒃ ᑖᒃᓱᒪ ᒥᒃᓵᓄᑦ ᐃᒥᕐᒧᑦ ᓴᓗᒻᒪᔅᓴᐃᔾᔪᑎ 

ᑮᓇᐅᔭᐃᓂᐊᕐᓗᓂ ᐃᒪᓐᓇᓂ $1 ᒥᓕᐊᓐ. ᑐᑭᓯᔪᖅ ᒫᓐᓇᐅᔪᖅ ᖃᐅᔨᒪᔭᐅᖏᒻᒪᑦ ᑖᓐᓇ ᐱᔭᕆᐊᖃᒻᒪᖔᑦ, 

ᑭᓯᐊᓂ ᖃᐅᔨᒪᒍᒪᔪᖅ ᐊᑐᖅᑕᐅᔭᕆᐊᖃᓪᓚᑦᑖᑐᐃᓐᓇᕆᐊᖃᒻᒪᖔᑦ. 

ᒪᐃᔭ ᕆᐊᑦᕘᓐ ᐅᖃᓚᐅᖅᑐᖅ ᑖᓐᓇ ᑐᒃᓯᕋᐅᑎᐅᔪᖅ ᐅᓐᓄᒃ ᐃᒪᓐᓇᐅᔪᖅ $350,000 ᑖᒃᓱᒧᖓ 

ᐃᓚᒃᓴᑲᓐᓂᕐᒧᑦ ᐱᖃᓯᐅᑎᓯᒪᔪᖅ ᑖᒃᓱᒧᖓ ᐃᒥᕐᒧᑦ ᓴᓗᒻᒪᔅᓴᐃᔾᔪᑎ.  ᐱᑦᔪᑎᒋᔭᐅᔪᖅ ᐅᓐᓄᒪᓐᓇ 

ᐅᖃᐅᓯᐅᓪᓗᓂ ᓈᒻᒪᓈᕆᔭᕆᐊᖃᓐᓂᑎᓐᓄᑦ ᐅᒥᐊᕐᔪᐊᒃᑯᑦ ᐅᓯᔭᐅᔪᓐᓇᖁᓪᓗᒍ. ᒪᐃᔭ ᕆᐊᑦᕘᓐ ᐅᖃᑦᑐᓂ 

ᑖᒃᑯᐊ ᑲᑎᒪᔩᑦ ᑐᑭᑖᕈᑎᓕᐅᕐᓂᐊᖅᑐᑦ ᖃᐅᑉᐸᑦ ᑲᑎᒪᓕᖅᐸᑕ ᑖᒃᓱᒧᖓ $1 ᒥᓕᐊᓐ ᑮᓇᐅᔭᖅᑐᕈᑎᖓᓄᑦ 

ᑖᒃᓱᒪ ᐃᒥᕐᒧᑦ ᓴᓗᒻᒪᔅᓴᐃᔾᔪᑎᐅᑉ. 

 
ᒪᐃᔭᐅᑉ ᑐᒡᓖᐊ ᓯᑏᕙᓐᓴᓐ ᐅᖃᑦᑐᓂ ᑐᒃᓯᕋᐅᑎ ᑮᓇᐅᔭᖅᑐᕈᑎᐅᓂᐊᖅᑐᖅ $350,000 ᐊᖏᔪᐊᓘᒻᒪᑦ 

ᐊᒻᒪᓗ ᑕᐃᒪᓐᖓᑕᒫᑦ ᐊᖏᔪᒥᒃ ᑮᓇᐅᔭᒥᒃ ᐊᑐᖅᑐᖃᓐᓂᐊᑎᓪᓗᒍ, ᐊᔪᓐᓇᓕᓲᖑᒻᒪᑦ ᓯᕗᒧᐊᖏᑦᑕᕆᐊᔅᓴᖅ 

ᑖᒃᓱᒧᖓ ᐃᒥᕐᒧᑦ ᓴᓗᒻᒪᔅᓴᐃᔾᔪᑎᒧᑦ.  

 
ᐅᖃᑦᑐᓂ, ᐃᓚᒋᔭᐅᓪᓗᓂ ᐱᓕᕆᔨᐅᔪᓄᑦ, ᑖᒃᑯᐊ ᑕᒪᕐᒥᒃ ᒥᓪᓗᐊᕈᑏᒃ ᒫᓐᓇᐅᔪᖅ ᒥᓪᓗᐊᖅᑑᒃ ᐅᖓᑖᓄᑦ 

ᐃᑲᕐᕋᐃᑦ 20 ᐅᓪᓗᑕᒫᑦ, ᐊᒻᒪᓗ ᑕᓯᖅ ᔨᐅᕈᑕᐃᓐ ᒫᓃᓕᖅᑐᖅ 110.6 ᒦᑕ ᑐᖔᓃᑦᑐᓂ ᒦᑕᐅᑉ 

ᐊᖏᓂᖅᐹᒃᑯᑦ ᐳᖅᑐᓂᖓᑕ 111.3 ᒦᑕᐅᑉ. ᒥᓪᓗᐊᓂᐊᖅᐸᑦ ᐊᑦᔨᓴᐃᓐᓇᖓᒍᑦ, ᐊᒻᒪᓗ ᓯᓚᓗᐃᓐᓇᖅᐸᑦ, 

ᑕᓯᖅ ᔨᐅᕈᑕᐃᓐ ᑕᑕᓗᐊᕐᓂᐊᖅᑐᖅ, ᑭᓯᐊᓂ ᓇᓗᓇᕆᕗᖅ ᓈᒻᒪᓂᐊᕐᒪᖔᑦ ᐃᒥᖅ ᒪᓕᓪᓗᓂ 

ᐊᑐᖅᑕᐅᓚᐅᕐᓂᖓ ᐊᕐᕌᓂ. ᐅᖃᑦᑐᓂ ᐊᕐᕌᒎᓂᐊᖅᑐᖅ ᐃᓱᒪᒋᔭᐅᔭᕆᐊᖃᓐᓂᐊᕐᒪᑦ, ᐊᒻᒪᓗ ᐊᓯᐊᓂᒃ 

ᖃᓄᖅᑑᕈᑎᖃᕈᓐᓇᔾᔮᕙᓪᓕᐊᖏᓐᓇᑦᑕ ᒥᓪᓗᐊᖅᑕᐅᓂᖓᓄᑦ ᐃᒥᖅ ᓂᐊᖁᓐᖒᑦ ᑰᖓᓂᒃ. 

ᓯᓚᓗᖃᑦᑕᖏᑐᐃᓐᓇᕆᐊᖃᒻᒪᑦ ᑕᐃᒪᓐᓈᓗᒃ ᐊᒻᒪᓗ ᒥᓪᓗᐊᑎᑦᑎᔭᕆᐊᔅᓴᖅ ᐱᔭᕐᓂᔾᔮᖏᒃᑭᓪᓗᓂ. 

ᐅᖃᑦᑐᓂ ᓯᓚᓗᓚᐅᕐᓂᖓᓄᑦ ᐋᒌᓯᒥ, ᓂᐊᖁᓐᖒᑦ ᑰᑦᑎᐊᓪᓚᕆᒻᒪᑦ.   

 
ᒪᐃᔭ ᕆᐊᑦᕘᓐ ᐅᖃᑦᑐᓂ ᐅᑭᐅᖑᓂᐊᖅᑐᒧᑦ ᓇᓚᐅᒃᑖᖅᑕᐅᓂᖓ ᖃᓐᓂᖃᑦᑕᓂᖅᓴᒻᒪᕆᐅᓂᐊᖅᑐᖅ.  

 
ᒪᐃᔭ ᕆᐊᑦᕘᓐ ᓇᓗᓇᐃᖅᓯᓪᓗᓂ ᑕᐃᓐᓇ ᐅᒃᑯᐊᖅ, ᐅᕝᕙᓘᓐᓃᑦ ᐃᒻᒪᖃ ᐃᓚᖓ ᐃᓚᒃᓴᔭᐅᑉ, ᐊᓯᐊᓄᑦ 

ᐊᑑᑎᖃᕈᓐᓇᖅᑐᖅ. 

 
ᒥᔅᑕ ᕼᐋᑉ ᑐᓴᖅᑎᑦᑎᓚᐅᖅᑐᖅ ᑕᐃᓐᓇ ᐅᒃᑯᐊᖅ ᐊᑐᖅᑕᐅᒍᓐᓇᖅᑐᖅ ᑕᐃᑲᓂ ᓴᓇᔪᓕᕆᔨᒃᑯᑦ ᓄᓇᖓᓂ 

ᓴᐳᔾᔨᐊᓂᕐᓗᓂ ᓯᐅᕋᒻᒥᒃ ᐊᒻᒪᓗ ᒪᕐᕋᔮᒥᒃ, ᐅᑭᐅᖑᑎᓪᓗᒍ ᐲᔭᐃᓇᓱᒋᐊᖃᕋᔭᓐᖏᑦᑐᑦ. ᐃᓚᖏᑦ ᓱᓪᓗᓖᑦ 

ᐊᒻᒪᓗ ᒥᓪᓗᐊᕈᑎᑦ ᐊᑐᖅᑕᐅᒍᓐᓇᖅᑐᑦ ᐱᓯᒪᔭᐅᑐᐃᓐᓇᕐᓗᑎᒃ, ᑭᓯᐊᓂ ᐅᒡᒍᐊᓇᖅᑑᒐᓗᐊᖅ, ᐊᓯᐊᓄᑦ 

ᐊᑐᕋᔅᓴᐅᖏᒻᒪᑎ ᑖᒃᑯᐊ ᒪᕐᕉᒃ ᐅᖅᓱᐊᓗᖃᐅᑏᒃ.  

 
ᒥᔅᑕ ᕼᐋᑉ ᑐᓴᖅᑎᑎᓪᓗᓂ ᑐᓴᕋᔅᓴᖅᑕᖃᒃᑲᓂᖅᑐᖅ ᓯᓚᓗᖃᑦᑕᕐᓂᐅᑉ ᒥᒃᓵᓄᑦ ᐊᒻᒪᓗ 

ᓇᓚᐅᒃᑖᖅᑕᐅᓯᒪᔪᓂᒃ. ᐅᑯᐊ ᐅᖃᐅᓯᕆᔭᖏᑦ: 

 ᐃᓚᖏᑦ ᐆᑦᑐᕋᐅᑏᑦ ᐊᑐᖅᑕᐅᖃᑦᑕᖅᓯᒪᔪᑦ ᖃᓄᐃᓕᖓᓕᕐᒪᖔᑕ ᖃᐅᔨᒋᐊᖅᑕᐅᓪᓗᑎᒃ ᓯᕗᓪᓖᑦ 

ᓇᓚᐅᒃᑖᕈᑎᐅᓚᐅᖅᑐᑦ, ᑐᓐᖓᕕᖃᑦᑐᑎᒃ ᓯᓚᓗᖃᑦᑕᓚᐅᕐᓂᖓᓂᒃ ᑕᐃᒪᓐᖓᓂᒃ ᓯᕗᓪᓕᖅᐹᖅ 

ᓇᓚᐅᒃᑖᖅᑕᐅᓯᒪᔪᖅ ᐱᐊᓂᒃᑕᐅᓚᐅᖅᑎᓪᓗᒍ. 

 ᑎᑭᐅᑎᑉᐸᑦ ᓯᓚᓗᒍᓐᓇᖅᑕᖓᓄᑦ, ᒪᓕᓪᓗᓂ ᐊᕐᕌᒍᐃᑦ ᖁᓕᑦ ᖃᐅᔨᓴᕈᑎᕕᓃᑦ, ᓱᓕ 

ᐃᒪᑭᓗᐊᕋᔭᖅᑐᒍᑦ ᐅᑭᐅᒧᑦ. ᖃᐅᔨᓴᕈᑎᕕᓃᑦ ᓇᓗᓇᐃᖅᓯᔪᑦ ᑲᔪᓯᒋᐊᖃᓐᓂᖓᓂᒃ 

ᒥᓪᓗᐊᑎᑦᑎᖃᑦᑕᕐᓂᖅ.  

 ᒥᓪᓗᐊᑎᑦᑏᓐᓇᕐᓂᐊᕈᑦᑕ ᑕᐃᒫᑦᓴᐃᓐᓇᖅ, ᐊᒻᒪᓗ ᓯᑎᐱᕆᒥ ᐊᒻᒪᓗ ᐊᒃᑑᕙᒥ ᐅᓂᕐᓂᖅᐹᒃᑯᑦ 

ᓯᓚᓗᒃᓯᒪᓂᖓᓄᑦ, ᐅᓪᓗᑲᓐᓂᕐᓂᒃ 17-ᓂᒃ ᒥᓪᓗᐊᑎᑦᑎᔭᕆᐊᖃᓐᓂᐊᖅᑐᒍᑦ.  

 ᐊᕐᕌᒎᓚᐅᖅᑐᓂ ᖁᓕᓂ ᖃᐅᔨᓴᖅᑕᐅᓂᖃᑦᑎᓪᓗᒍ, ᕿᑎᕋᐃᔪᒃᑯᑦ ᓯᓚᓗᓚᐅᖅᐸᑦ ᓯᑎᐱᕆᒥ 

ᐊᒻᒪᓗ ᐊᒃᑑᕙᒥ, ᐅᓪᓗᑲᓐᓂᕐᓂᒃ 42-ᓂᒃ ᒥᓪᓗᐊᑎᑦᑎᔭᕆᐊᖃᕋᔭᓚᐅᖅᑐᒍᑦ. 

 

 ᓯᓚᓗᒃᑐᐊᓘᓗᐊᖏᑉᐸᑦ, ᐅᓪᓗᑲᓐᓂᕐᓂᒃ 52-ᓂᒃ ᒥᓪᓗᐊᑎᑦᑎᔭᕆᐊᖃᕋᔭᖅᑐᒍᑦ.  

 ᑐᕚᖃᕆᐊᖃᕋᑦᑕ ᓯᓚᓗᒥᒃ ᐊᒻᒪᓗ ᒥᓪᓗᐊᑎᑦᑎᓂᕐᒥᒃ. 

 ᑖᓐᓇ ᐃᒥᕐᒧᑦ ᓴᓗᒻᒪᔅᓴᐃᔾᔪᑎ ᐃᓚᖓᒍᑦ ᐅᓗᕆᐊᓇᖅᑐᒥᒃ ᐋᖅᑭᒋᐊᖅᑎᕆᒻᒪᑦ.   

 ᐅᑭᐅᒃᑯᑦ ᓱᕋᑦᑐᖃᖅᑲᑦ ᐱᓪᓗᐊᑕᒥᒃ, ᐱᔭᕆᐊᖃᓪᓚᑦᑖᓕᕐᓗᑎᒃ, ᐅᕝᕙᓘᓐᓃᑦ ᐊᓯᔾᔨᖅᑐᖃᑉᐸᑦ, 

ᓄᓇᓕᐸᐅᔭᒃᑯᑦ ᐊᓯᒃᑲᓐᓂᐊᓂᒃ ᐸᕐᓇᐅᑎᖃᓐᓂᐊᖅᑐᑦ ᐊᑐᕈᓐᓇᖅᑕᒥᓂᒃ ᐃᒥᕐᒥᒃ 

ᐊᑐᓗᐊᖅᑕᐃᓕᒪᓂᐊᖏᓇᑦᑕ.  

 
ᒪᐃᔭ ᕆᐊᑦᕘᓐ ᐅᖃᑦᑐᓂ ᒫᓐᓇᐅᔪᖅ ᒥᓪᓗᐊᑎᑦᑎᖃᑦᑕᕐᒪᑕ ᑕᑕᑎᒐᓱᐊᖅᑐᒍ ᑕᓯᖅ ᔨᐅᕈᑏᓐ ᐊᒻᒪᓗ 

ᒪᓕᒃᑐᒍ ᓯᓚᓗᖃᑦᑕᕐᓂᖅ ᑕᓪᓕᒪᐃᑦ ᐱᓇᓱᐊᕈᓯᐅᓂᐊᖅᑐᓂ, ᑕᓯᖅ ᔨᐅᕈᑏᓐ ᐃᒪᑦᑕᐅᒃᑲᓂᖅᐸᓪᓕᐊᔪᖅ 

ᒥᓪᓗᐊᑦᑕᐅᓂᒃᑯᑦ ᐃᒥᒃᒥᒃ. ᒪᐃᔭ ᕆᐊᑦᕘᓐ ᐃᓱᒪᖃᑦᑐᓂ ᑖᓐᓇ ᐊᐱᖅᑯᑎᐅᔪᖅ ᓱᕋᑦᑐᕋᔾᔪᐊᖅᑲᑦ 

ᐊᑦᔨᐸᓗᐊᓂᒃ ᐊᕐᕌᒎᓚᐅᖅᑐᓯᒪᔪᖅ, ᑖᓐᓇ ᐃᒥᕐᒧᑦ ᓴᓗᒻᒪᔅᓴᐃᔾᔪᑎ ᐊᑐᕆᐊᖃᓕᕋᔭᖅᑐᖅ. ᑭᓯᐊᓂᓕ, 

ᐃᓱᒫᓘᑎᐅᖅᑲᐅᔪᖅ ᐱᓕᕆᔨᐅᔪᓂᒃ ᓯᕕᓯᒪᔪᖅᑕᖃᒻᒪᑦ ᐃᒃᐱᖃᕐᔫᔭᕐᒥᑦ, ᐃᓱᒪᓇᖅᓯᕗᕐᓕ ᖃᓄᖅ ᐊᒻᒪᓗ 

ᓇᑭᑦ ᑕᕆᐅᖅ ᐃᒥᖅ ᒥᓪᓗᐊᖅᑕᐅᔪᓐᓇᕋᔭᕐᒪᖔᑦ ᐅᑭᐅᖑᑎᓪᓗᒍ.  

 
ᑲᑎᒪᔨ ᓯᐊᐳᑦ ᑐᑭᓯᐅᒪᕗᖅ ᓇᓪᓕᐅᒃᑰᒪᖃᕈᑦᑕ ᐱᐅᓂᖅᓴᐅᒻᒪᑦ ᐃᒥᕐᒧᑦ ᓴᓗᒻᒪᔅᓴᐃᔾᔪᑎᒥᒃ ᑕᕝᕙᓂ, 

ᑭᓯᐊᓂ ᐊᑭᑐᔪᐊᓘᒻᒪᑦ. ᓇᓗᓇᐃᖅᓯᓪᓗᓂ ᑲᑎᒪᔩᑦ ᐱᔪᓐᓇᕐᓂᖃᒻᒪᑕ ᑮᓇᐅᔭᒥᒃ ᐊᑐᕐᓗᑎᒃ, ᑭᓯᐊᓂ 

ᑲᑎᒪᔨᑐᐃᓐᓇᐃᑦ ᐱᔪᓐᓇᕐᓂᖃᖏᒻᒪᑕ ᑮᓇᐅᔭᒥᒃ ᐊᑐᕆᐊᔅᓴᖅ. ᑲᑎᒪᔨ ᓯᐊᐳᑦ ᐊᐱᕆᓪᓗᓂ 

ᐊᔪᓐᓇᕋᔭᓐᖏᒻᒪᖔᑦ ᐱᖁᔨᕗᖔᓕᐅᕈᑦᑕ ᐅᓐᓄᒪᓐᓇ ᐊᖏᖅᑕᐅᓗᓂ ᑮᓇᐅᔭᓂᒃ ᐊᑐᕐᓂᐊᕐᓂᖅ, 

ᑐᑭᑖᕈᑕᐅᓇᓱᐊᕐᓂᖓᓂ ᑲᔪᓯᑎᑕᐅᓂᐊᕐᓗᓂ ᑲᑎᒪᔨᕋᓛᓂᑦ ᖃᐅᑉᐸᑦ.  

 
ᒪᐃᔭ ᕆᐊᑦᕘᓐ ᐅᖃᐅᔾᔨᓚᐅᖅᑐᖅ ᑲᑎᒪᔨᕋᓛᑕᖃᓐᓂᐊᖅᑐᖅ ᐱᔭᕇᖅᑲᑦ ᑐᐊᕕᓐᓇᖅᑐᒥᒃ ᑲᑎᒪᓂᖅ, 

ᐊᒻᒪᓗ ᖃᐅᑉᐸᑦ ᑲᑎᒪᔩᑦ ᑲᑎᒪᓛᕆᓪᓗᑎᒃ.  

 

ᒪᐃᔭ ᕆᐊᑦᕘᓐ ᓇᓗᓇᐃᖅᓯᓚᐅᖅᑐᖅ ᐱᑦᔪᑎᖃᑦᑐᑎᒃ ᐅᓐᓄᒃ ᑲᑎᒪᒍᒪᖅᑲᐅᔪᑦ ᐱᕕᒃᓴᖃᕆᐊᖃᓐᓂᕐᒧᑦ 

ᐊᒥᐊᕐᔪᐊᒃᑰᕈᓐᓇᕐᓗᓂ ᑕᐃᓐᓇ ᓴᓗᒻᒪᔅᓴᐃᔾᔪᑎ.  

 

ᒪᐃᔭᐅ ᑐᒡᓕᐊ ᓯᑏᕙᓐᓴᓐ ᐅᖃᑦᑐᓂ ᑖᐃᓐᓇ ᐃᒥᕐᒧᑦ ᓴᓗᒻᒪᔅᓴᐃᔾᔪᑎ ᓄᑖᖑᒍᓐᓃᕐᒪᑦ ᐊᒻᒪᓗ 

ᖁᔭᓈᖅᑕᐅᓂᐊᕐᓕᓚᐅᖅᑐᓂ ᓄᓇᕗᑦ ᒐᕙᒪᒃᑯᓐᓂᑦ. ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ ᐊᐱᕆᓪᓗᓂ 

ᑕᑯᔪᖃᖅᓯᒻᒪᒻᒪᖔᑦ ᑖᒃᓱᒥᖓ ᓴᓗᒻᒪᔅᓴᐃᔾᔪᑎᒥᒃ ᐊᓯᖏᓐᓄᑦ ᐱᓕᕆᐊᖃᖃᑦᑕᖅᑐᓄᑦ ᐊᒻᒪᓗ ᓄᓇᕗᑦ 

ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ.  

 
ᒥᔅᑕ ᕼᐋᑉ ᖃᐅᔨᒪᖏᑦᑐᖅ ᑕᑯᔪᖃᓚᐅᖅᓯᒪᒻᒪᖔᑦ ᑖᒃᓱᒥᖓ ᓴᓗᒻᒪᔅᓴᐃᔾᔪᑎᒥᒃ, ᑭᓯᐊᓂ ᓴᓇᔨᐅᓯᒪᔪᖅ 

ᑖᒃᓱᒥᐊ ᐱᓕᕆᔨᓃᑦᑑᒐᓗᐊᖅ ᑖᒃᑯᑎᒎᓇ Stantec.  Stantec ᓇᓗᓐᖏᑎᐊᖅᑐᖅ ᑖᓐᓇ ᓴᓗᒻᒪᔅᓴᐃᔾᔪᑎᑦ 

ᓴᓇᔭᐅᒃᑲᓐᓂᕈᓐᓇᖅᑐᖅ.  

 
ᒪᐃᔭ ᕆᐊᑦᕘᓐ ᐅᖃᑦᑐᓂ ᐃᓄᐃᑦ ᐅᑭᐅᒃᑯᑦ ᓯᐅᓪᕕᐊ ᒍᕆᓂᐅᓪᒨᖃᑦᑕᕐᒪᑕ ᐊᒻᒪᓗ ᓯᑯᒥᒃ ᐊᒻᒪᐃᕙᑦᑐᑎᒃ 

ᐃᒥᖅᑕᖅᑐᑎᒃ, ᖁᐊᖃᑦᑕᖏᒻᒪᑦ ᐊᑖᓄᑦ ᐃᓚᖓᒍᑦ. ᒪᐃᔭ ᕆᐊᑦᕘᓐ ᐅᖃᑦᑐᓂ 

ᑲᑎᒪᖃᑎᖃᕆᐊᖃᓐᓂᖏᓐᓂᒃ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᑦ ᓄᓇᓕᕆᔨᖏᓐᓂᒃ ᐊᒻᒪᓗ ᓄᓇᒥᐅᑕᐃᑦ 

ᑲᑎᒪᔨᕋᓛᖏᓐᓂᒃ (CLARC) ᑐᓴᕋᓱᐊᒃᑲᓂᕐᓗᑎᒃ ᐅᑭᐅᒃᑯᑦ ᐃᒥᖅᑕᖅᕕᒃᓴᐅᔪᓐᓇᖅᑐᓂᒃ ᐊᒻᒪᓗ ᓇᓕᐊᒃ 

ᑕᓰᑦ ᐊᒻᒪᓗ  ᑯᑦ ᖁᐊᖃᑦᑕᕐᒪᖔᑕ ᐊᒻᒪᓗ ᖁᐊᖃᑦᑕᖏᒻᒪᖔᑕ.  

 

ᑲᑎᒪᔨ ᐸᐹᑦᓯ ᐅᖃᑦᑐᓂ ᓱᕋᑦᑎᖅᓯᒪᔪᓂᒃ ᐅᖃᐅᓯᖃᓚᐅᕐᒪᑕ ᐱᓇᓱᐊᕈᓯᐅᓚᐅᖅᑐᓂ ᐊᒻᒪᓗ ᑕᐃᒃᑯᐊ 

ᓇᓗᓇᐃᖅᑎᖅᑕᐅᓯᒪᓕᖅᑲᑦ. ᐅᖃᑦᑐᓂ ᐃᓱᒪᔅᓴᖅᓯᐅᕈᑎᖃᕆᐊᖃᒻᒪᑕ ᐃᒥᖅᑕᖃᑦᑕᕐᓂᕐᒥᒃ ᑕᓯᕐᓂᒃ 

ᖃᓂᒋᔭᖏᓐᓃᑦᑐᓂᑦ ᑕᓯᖅ ᔨᐅᕈᑏᓐ. ᐅᖃᐅᓯᖃᐃᓐᓇᐸᒻᒥᒐᒥ ᐊᐳᑎᒥᒃ ᐅᑭᐅᒃᑯᑦ ᐊᒻᒪᓗ ᐊᐱᕆᓪᓗᓂ 

ᐊᐳᑎ ᖃᓗᕋᖅᑕᐅᔪᓐᓇᕐᒪᖔᑦ ᑕᓯᖅ ᔨᐅᕈᑏᓐᒧᑦ, ᐊᒻᒪᓗ ᐊᔪᓐᓇᕋᔭᓐᖏᓛᖅ ᓱᕐᕋᖏᓪᓗ ᑰᑦᔭᐃᒃᑯᑎᐊᓗᐊ  

 

ᐅᕝᕙᓘᓐᓃᑦ ᑕᓯᖅ ᔨᐅᕈᑏᓐ ᐅᓇᕈᔪᓪᓗᓂ ᐊᐳᑦ ᐊᐅᒃᑲᔭᕐᒪᑦ ᐊᒻᒪᓗ ᑯᓕᕐᓗᓂ ᑕᓯᖅ ᔨᐅᕈᑏᓐᒧᑦ. 

ᐅᖃᑦᑐᓂ ᑕᓯᖅᑕᖃᒻᒪᑦ ᖁᐊᖃᑦᑕᖏᑦᑐᓂᒃ ᐅᑭᐅᒃᑯᑦ ᐊᒻᒪᓗ ᐃᓱᒪᖃᑦᑐᓂ ᐃᒥᖅᑕᖃᑦᑕᕐᓗᓂ ᑖᒃᑯᓇᓐᖓᑦ 

ᑕᓯᕐᓂᒃ ᐃᑭᑦᑐᖃᑦᑎᓪᓗᒍ ᐊᑐᓐᖏᖔᕐᓗᑎᒃ ᐃᒥᕐᒥᒃ ᖁᐱᕐᕈᖃᑦᔭᐃᖅᓯᒪᔪᒥᒃ ᑕᓯᖅ ᔨᐅᕈᑏᓐᒥᒃ. 

ᓴᓇᔪᖃᕈᓐᓇᑐᐃᓐᓇᕆᐊᖃᕆᓪᓗᓂ ᐃᒥᖅᑕᕕᒻᒥᒃ ᐊᑦᔨᐸᓕᐊᓂᒃ ᓴᓂᐅᓃᑦᑑᑉ ᐋᓐᓂᐊᕕᐅᑉ.   

ᒥᔅᑕ ᕼᐊᑉ ᑐᓴᖅᑎᑎᓪᓗᓂ ᒥᔅᑕ ᐸᐹᑦᓯᐅᑉ ᐃᓱᒪᒋᔭᖏᑦ ᐱᒻᒪᕆᐅᕗᑦ ᖃᐅᔨᓇᓱᓪᓗᒋᑦ ᐊᒻᒪᓗ ᐃᓚᖏᑦ 

ᐊᑯᓂᐅᒐᔭᖅᑑᒐᓗᐊᑦ ᐱᓕᕆᐊᕐᕆᓇᓱᓪᓗᒋᑦ. ᐃᓱᒪᖃᑦᑐᓂ ᐃᒥᕐᒥᒃ ᐊᑐᓗᐊᖅᑕᐃᓕᒪᓂᖅ ᐅᑭᐅᒃᑯᑦ 

ᐃᑲᔪᕐᓂᐊᕐᒪᑕ ᖃᓄᐃᔾᔪᑎᐅᔪᒥᒃ.  

 

ᑲᑎᒪᔨ ᐊᑯᒪᓕᒃ ᐊᐱᕆᓚᐅᖅᑐᖅ ᓱᒻᒪᑦ ᑐᐊᕕᓐᓇᕐᒪᖔᖅ ᑖᓐᓇ ᐊᒻᒪᓗ ᒥᔅᑕ ᕼᐋᑉ ᑐᓴᖅᑎᑎᓪᓗᓂ  

ᑎᑭᓴᐅᓂᐊᕐᓗᑎᒃ ᐱᕕᒃᓴᖃᕆᐊᖃᓐᓂᖓᓄᑦ ᑖᓐᓇ ᐅᒥᐊᕐᔪᐊᒃᑯᑦ ᐅᓯᔭᐅᔪᓐᓇᖁᓪᓗᒍ.  

 

ᑲᑎᒪᔨ ᐊᑯᒪᓕᒃ ᐊᐱᕆᓚᐅᖅᑐᖅ ᑖᒃᑯᐊ ᐊᐅᓚᑦᑎᓂᕐᒧᑦ ᑮᓇᐅᔭᓂᒃ ᑲᒪᔩᑦ ᐅᖓᑖᓅᕐᒪᖔᑦ ᐊᒻᒪᓗ 

ᑲᑎᒪᔨᓂᒃ ᐊᖏᖅᑕᐅᔭᕆᐊᖃᓕᕐᓗᑎᒃ ᑮᓇᐅᔭᖅᑐᕈᑎᓄᑦ. 

 
ᒥᔅᑕ ᕼᐋᑉ ᑐᓴᖅᑎᑦᑎᓚᐅᖅᑐᖅ ᑖᓐᓇ ᐊᓪᓚᒡᕕᓕᕆᔨᓄᑦ ᐊᒻᒪᓗ ᐊᐅᓚᑦᑎᔨᓄᑦ ᐊᖏᖅᑕᐅᔭᕆᐊᖃᓐᓂᖓ 

ᐅᖓᑖᒎᖓᔪᖅ. ᐅᖃᑦᑐᓂ ᑖᓐᓇ ᐊᓯᒃᑲᓐᓂᐊᓂᒃ ᐃᒥᕐᒧᑦ ᐱᓕᕆᓂᐅᔪᖅ ᑲᑎᒪᔨᓄᑦ 

ᐊᖏᖅᑕᐅᔭᕆᐊᖃᓚᐅᖅᑐᖅ.  

 

ᑲᑎᒪᔨ ᐊᑯᒪᓕᒃ ᐊᐱᕆᓪᓗᓂ ᓱᓪᓗᓖᑦ ᓈᒻᒪᒃᑲᔭᕐᒪᖔᑕ ᐃᒃᑮᓇᖅᑎᒋᔪᒥ 50 ᒪᐅᖓ 80 ᐅᑭᐅᒃᑯᑦ.  

 
ᒥᔅᑕ ᕼᐋᑉ ᐅᖃᐅᔾᔨᓪᓗᓂ ᑖᒃᑯᐊ ᓱᓪᓗᓖᑦ ᓂᐅᕕᖅᑕᐅᔪᒪᔪᑦ ᐊᑐᖅᑕᐅᓲᑦ ᐊᑦᔨᖏᑦ ᓱᓪᓗᓕᑦ ᐃᖃᓗᓐᓂ. 

ᐃᓚᖏᑦ ᑕᑦᑭᓂᖏᑦ ᓱᓪᓗᓕᑦ ᐃᓗᐱᐊᕈᖅᑎᒃᓯᒪᔪᑦ ᐃᓚᖏᑦ ᐊᒡᒐᐅᓪᓗᑎᒃ, ᐊᑐᖅᑕᐅᖃᑦᑕᖅᑐᑦ 

ᐅᑭᐅᖅᑕᖅᑐᒥ.  

 

ᒪᐃᔭ ᕆᐊᑦᕘᓐ ᐅᖃᑦᑐᓂ ᐃᖅᑲᓇᐃᔭᖅᑎᓄᑦ ᐊᐱᕆᔭᐅᒐᒥ ᐊᑎᓕᐅᖁᔭᐅᓗᓂ ᓂᐅᕕᖅᑕᐅᔪᒥᒃ, 

ᐅᖃᐅᔾᔨᖃᑦᑕᖅᑐᑦ ᐊᑎᓕᐅᔾᔮᖏᓐᓇᒥ ᐊᒻᒪᓗ ᑐᓂᔭᐅᒋᐊᖃᓕᖅᑐᓂ ᑲᑎᒪᔨᓄᑦ ᐊᖏᖅᑕᐅᒋᐊᖃᒻᒪᑦ. ᒪᐃᔭ 

ᕆᐊᑦᕘᓐ ᐅᖃᐅᔾᔨᓪᓗᓂ ᐱᕕᒃᓴᖃᕆᐊᖃᓐᓃᑦ ᐅᓯᓕᐅᔾᔭᐅᓂᐊᕐᓂᖏᓐᓄᑦ ᐅᒥᐊᕐᔪᐊᒃᑯᑦ 

ᖃᓄᐃᒃᑲᔭᓐᖏᑦᑐᖅ ᑲᑎᒪᔨᓄᑦ ᑭᖑᓪᓕᕐᒥ ᑲᑎᒪᓕᕐᒥᑉᐸᑕ ᐊᖏᖅᑕᐅᓐᓂᕐᕈᑎᒃ.  

 
ᑲᑎᒪᔨ ᓯᐊᐳᑦ ᐅᖃᑦᑐᓂ ᐱᓕᕆᓂᖃᓚᐅᖅᑎᓪᓗᒍ ᐊᑐᓗᐊᖅᑕᐃᓕᒪᓂᕐᒧᑦ ᐊᒻᒪᓗ ᓴᓇᒋᐊᖅᑕᐅᔪᓄᑦ, 

ᐃᒥᐅᑉ ᐊᑐᖅᑕᐅᓂᖓ ᒥᑭᓪᓕᕚᓪᓕᖅᓯᒪᔪᖅ. ᐅᖃᑦᑐᓂ ᐅᓪᓗᖅ ᐊᑕᐅᓯᑐᐃᓐᓇᑯᓘᒻᒪᑦ ᑲᑎᒪᔨ, ᑭᓯᐊᓂ 

ᐃᓱᒪᓪᓗᓂ ᑲᑎᒪᔩᑦ ᑐᓴᐅᒪᓂᖅᓴᐅᓕᕋᔭᕐᓂᖏᓐᓄᑦ ᑐᓴᖅᑎᑕᐅᓚᐅᖅᑎᓪᓗᒋᑦ ᐅᓪᓗᒥᒨᖓᔪᓂᒃ ᐊᒻᒪᓗ 

ᑐᑭᑖᑦᑎᐊᕈᓐᓇᓂᖅᓴᐅᓕᕐᓗᑎᒃ. ᑲᑎᒪᔨ ᓯᐊᐳᑦ ᐅᖃᕆᐊᖅᑲᓂᖅᑐᓂ ᖃᐅᔨᒪᖏᓗᐊᕋᒥ 

ᐃᑲᔪᖅᑐᐃᔭᕆᐊᔅᓴᖅ ᑮᓇᐅᔭᕐᓗᑎᒃ $350,000−ᓂ ᐅᓪᓗᒥ, ᐃᓱᒪᖃᑦᑐᓂ ᖃᐅᑉᐸᑦ 

ᑐᓴᐅᒪᑦᑎᐊᓂᖅᓴᐅᓕᕐᓂᐊᖅᑐᖅ. ᑐᑭᓯᔪᖅ ᓈᒻᒪᓈᕆᐊᖃᓐᓂᖅ ᐃᓱᒪᒋᒋᐊᖃᕋᑦᑎᒍ, ᑭᓯᐊᓂ ᖃᓄᑎᒋ 

ᐊᒃᑐᐃᓂᖃᓐᓂᐊᖅᐸ ᐃᑲᕐᕋᐃᑦ 24.   

 
ᒪᐃᔭ ᕆᐊᑦᕘᓐ ᐊᐱᕆᓚᐅᖅᑐᖅ 15-ᒥᓂᑦ ᓈᒻᒪᓚᐅᕐᒪᖔᑦ ᐃᖅᑲᓇᐃᔭᖅᑎᓄᑦ ᐱᓕᕆᔨᐅᔪᑦ 

ᐅᓪᓗᒥᒨᖓᔪᓂᒃ ᐅᓂᒃᑲᓕᐅᕋᓱᒃᑎᓪᓗᒋᑦ.  

 

ᒥᔅᑕ ᕼᐋᑉ ᑐᓴᖅᑎᑎᓪᓗᓂ ᐅᐸᓗᖓᐃᖅᓯᒪᖏᑦᑐᖅ ᐅᓪᓗᒥᒨᖓᔪᓂᒃ ᑐᓂᓯᔭᕆᐊᒡᓴᖅ ᒫᓐᓇ ᑲᑎᒪᓂᐅᔪᒥ.  

 

ᑲᑎᒪᔨ ᕉᑲᓐ ᐅᖃᑦᑐᓂ ᐅᑭᐅᖑᓚᐅᖅᑐᖅ, ᔫᒥ ᐱᖑᖓᑕ ᐊᑖ ᒪᑐᔭᐅᓯᒪᐃᓐᓇᓚᐅᖅᑐᖅ ᓱᓪᓗᓖᑦ 

ᐱᓕᕆᐊᕐᖑᓂᖏᓐᓄᑦ ᐊᒻᒪᓗ ᖃᐅᔨᒪᔭᐅᓕᖅᑳ ᖃᓄᑎᒋ ᐃᒥᕐᒥᒃ ᑕᒪᐅᖓᑐᐃᓐᓈᖅᑐᖃᓚᐅᕐᒪᖔᑦ.  

 

ᐊᐱᕆᔪᖅ ᐱᑦᔪᑎᒋᓪᓗᒍ ᑕᐃᒪᐃᒃᑲᓂᖅᐸᑦ ᑕᒫᓂ ᐊᕐᕌᒍᒥ, ᖃᓄᖅᑎᒋ ᐃᒥᕐᒥᒃ 

ᑕᒪᐅᖓᑐᐃᓐᓇᖅᑐᖃᕋᔭᕆᕙ.  

 

ᒥᔅᑕ ᕼᐋᑉ ᑐᓴᖅᑎᑎᓪᓗᓂ ᐊᖏᔪᒥᒃ ᐃᒥᕐᒥᒃ ᑕᒪᐅᖓᑐᐃᓐᓈᖅᑐᖃᒻᒥᑉᐸᑦ, ᐊᔪᓐᓇᖏᑦᑐᖅ ᖃᓄᑎᒋ 

ᐊᖏᔫᒻᒪᖔᑦ. ᓇᓗᓇᐃᖅᓯᓪᓗᓂ ᓱᒃᑲᐃᑦᑐᒥᒃ ᕿᓪᓛᖅᑐᖃᑉᐸᑦ, ᐊᔪᓐᓇᓇᕋᔭᓐᖏᑦᑐᖅ ᖃᐅᔨᒪᓇᓱᓪᓗᒍ 

ᑕᒪᐅᖓᑐᐃᓐᓈᖅᑐᖅ.  

ᑲᑎᒪᔨ ᕉᑳᓐ ᐊᐱᕆᓪᓗᓂ ᑕᐃᒪᐃᑦᑐᖃᓲᖑᒻᒪᖔᑦ ᓱᓪᓗᓖ ᓱᕋᖃᑦᑕᕐᓂᖏᑕ ᐅᑭᐅᒃᑯᑦ ᐊᑯᓂᕈᓗᒃ 

ᓴᓇᔭᐅᓇᓱᒃᑐᑎᒃ.  

 
ᒥᔅᑕ ᕼᐋᑉ ᑐᓴᖅᑎᑎᓪᓗᓂ ᔮᓐᓄᐊᓕᒥ ᖁᑦᑎᓂᖅᓴᐅᓲᖑᒻᒥᔪᖅ ᐃᒥᖅ ᒪᕐᕉᓐᓂᒃ ᐱᑦᔪᑎᖃᑦᑐᓂ: 

ᑯᕕᑎᑕᐅᑲᐃᓐᓇᕐᓂᖅ, ᑕᐃᒪᐃᒋᐊᖃᓲᖑᔪᑦ ᓱᓪᓗᓖᑦ ᖁᐊᖁᓇᒋᑦ ᐊᒻᒪᓗ ᓄᓇ ᖁᐊᖅᓯᒪᓗᓂ, 

ᐊᐅᓚᑦᔭᑲᓪᓚᑎᑦᑎᔪᖅ ᓱᓪᓗᓕᐅᑉ ᐊᐅᓚᑦᔪᑎᖓᓂᒃ ᕿᓪᓛᓕᖅᑐᓂ. ᑕᐃᒪᓐᓇ ᐃᖅᑲᓇᐃᔭᖅᑏᑦ 

ᖃᓗᕋᓕᓲᖑᕗᑦ ᓴᓂᑦᑎᐊᖓᓂ ᓱᓪᓗᓖᑦ ᑲᑎᒃᕕᒋᔭᖓᓂ. ᒥᔅᑕ ᕼᐋᑉ ᑐᓴᖅᑎᑎᓪᓗᓂ ᓂᕆᐅᒋᔭᐅᔪᖅ 

ᑕᐃᒪᐃᒃᑲᓂᓛᕆᐊᖓᓂᒃ ᔮᓄᐊᓕᒥ ᐊᒻᒪᓗ ᕖᕝᕗᐊᓕᒥ ᐊᕐᕌᒍᑕᒫ ᑕᐃᒪᐃᖃᑦᑕᕐᒪᑦ.  

 

ᒪᐃᔭ ᕆᐊᑦᕘᓐ ᐅᖃᑦᑐᓂ ᖃᐅᔨᒪᔾᔪᑎᑕᖃᑉᐸᑦ ᐊᔪᕈᓐᓃᑎᑦᑎᒐᔭᖅᑐᑦ ᐃᖅᑲᓇᐃᔭᖅᑎᓂᒃ 

ᖃᐅᔨᒪᔪᓐᓇᓂᖅᓴᐅᓕᕐᓗᑎᒃ ᖃᓄᑎᒋ ᐃᒥᕐᒥᒃ ᑰᑦᑐᖃᒻᒪᖔᑦ ᐊᑦᔨᒌᖏᑦᑐᑎᒍᑦ ᓱᓪᓗᓕᒃᑯᑦ, ᐃᒪᐅᑉ 

ᐃᒃᑮᓇᕐᓂᖓ, ᐊᒻᒪᓗᒃᑕᐅᖅ ᐃᖏᕐᕋᓂ ᓇᓕᐊᒃ ᑲᑎᒃᕕᐅᔪᖅ ᓱᓪᓗᓕᓄᑦ ᓅᖃᑦᑕᖅᑐᑦ ᐊᓯᔾᔨᕐᓂᖓᓄᑦ 

ᓄᓇᐅᑉ ᖁᐊᖅᓯᒪᓂᖓ, ᐱᓗᐊᖅᑐᒥᒃ ᓱᓪᓗᓖᑦ ᓱᕋᑦᑕᐃᓐᓇᖃᑦᑕᖅᑐᑦ. ᐋᖅᑭᒃᑕᐅᓂᖓ ᓱᓪᓗᓖᑦ 

ᐊᐅᓚᑕᔅᓴᐃᑦ ᓱᕋᑦᑐᖃᖏᓂᖅᓴᐅᖃᑦᑕᓕᕋᔭᖅᑐᖅ. ᐱᑕᖃᓕᖅᑐᖅ ᐊᐅᓚᑕᒐᓐᓂᖅᑐᒥᒃ ᑲᓱᖅᑎᔾᔪᑎᒥᒃ 

ᒫᓐᓇᐅᔪᖅ ᐊᑐᐃᓐᓇᐅᓚᐅᖏᑦᑐᑦ ᐊᕐᕌᒎᓚᐅᖅᑐᓂ ᐊᑐᖅᑕᐅᒍᓐᓇᖅᑐᑦ.  

 
ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ ᐊᐱᕆᓪᓗᓂ ᖃᑦᑎᓂᒃ ᑮᓇᐅᔭᐃᓕᕐᒪᖔᑕ ᑖᒃᑯᐊ EXP ᑕᑯᓇᓪᓗᑎᒃ 

ᐱᓕᕆᔾᔪᑎᒥᒃ ᐊᒻᒪᓗ ᓴᓇᒋᐊᖅᑕᐅᓗᓂ ᑖᒃᑯᐊ 96 ᓇᓗᓇᐃᖅᑕᐅᓯᒪᔪᑦ ᕿᓪᓛᖅᑐᑦ.  

 

ᒥᔅᑕ ᕼᐋᑉ ᐅᖃᑦᑐᓂ ᓴᓇᒋᐊᖅᑕᐅᓂᖏᓐᓄᑦ ᓱᓪᓗᓖᑦ, ᐱᖃᓯᐅᑎᓪᓗᒍ EXP ᑕᑯᓇᓐᓂᖓ ᓱᓪᓗᓕᓐᓂᒃ, 

ᐃᒪᓐᓇᐸᓘᔪᑦ $300,000. 

 
ᒪᐃᔭᐅᑉ ᑐᒡᓕᐊ ᓯᑏᕙᓐᓴᓐ ᓇᓗᓇᐃᖅᓯᓪᓗᓂ ᓴᓇᔭᐅᕙᓪᓕᐊᔪᑦ ᐱᓕᕆᔾᔪᑎᒧᑦ 

ᐊᑐᕋᔅᓴᑦᑎᐊᕙᐅᓂᖅᓴᐅᓂᐊᓕᖅᐳᑦ ᐊᒻᒪᓗ ᐊᑯᓂᐅᔪᒧᑦ; ᒥᔅᑕ ᕼᐋᑉ ᐊᖏᖅᑐᓂ. 

 
ᒪᐃᔭᐅᑉ ᑐᓖᐊ ᓯᑏᕙᓐᓴᓐ ᐊᐱᕆᓚᐅᖅᑐᖅ ᐃᒥᖅ ᖃᓄᑎᒋ ᖃᓂᒋᑎᔪᒥᒃ ᐃᖅᑲᖓᓄᑦ ᐃᒥᖅᑕᕐᕕᐅᒃ 

ᑎᑭᐅᑎᓯᒪᓕᓚᐅᕐᒪᖔᑦ ᐊᕐᕌᒍ ᐃᐳᕈᒥ, ᑕᒫᓂ ᐃᒪᐃᒍᑎᓯᒪᓂᖅᐹᖑᓕᖃᑦᑕᕐᒪᑦ ᐊᐳᑦ 

ᐊᐅᒋᐊᓯᓚᐅᖏᓐᓂᖓᓂ ᐊᒻᒪᓗ ᐅᑭᐅᓕᒫᑦ ᐊᑐᓗᐊᓚᐅᖅᑎᓪᓗᑕ ᐃᒥᕐᒥᒃ. ᐊᐱᕆᓪᓗᓂ ᖃᓄᖅ 

ᓇᓗᓇᐃᖅᓯᔪᖃᕈᓐᓇᕐᒪᖔᑦ ᖃᓄᑎᒋᐅᓕᕐᒪᖔᑦ ᐃᒥᖅᑕᕐᕕᒃ ᓯᑯᓯᒪᓕᖅᑎᓪᓗᒍ. ᐅᖃᑦᑐᓂ 

ᓇᓗᓇᐃᖅᑕᐅᓚᐅᖅᑑᒐᓗᐊᖅ ᐱᓕᕆᔨᐅᔪᓂᒃ ᒥᓪᓗᐊᑎᑦᑎᓂᖅ ᓄᖅᑲᕆᐊᖃᓕᓚᐅᖅᑐᖅ ᐊᒃᑑᕙᒥ 

ᖁᐊᕐᓂᖓᓄᑦ, ᑭᓯᐊᓂ ᐃᒥᖅ ᒥᓪᓗᐊᖅᑕᐅᔪᓐᓇᖏᒻᒫᑦ ᐃᐳᕈᒥ ᐊᒻᒪᓗ ᒪᐃᒥ ᐃᒥᖅᑕᖅᕕᒃ 

ᑕᑕᑕᐅᓇᓱᓪᓗᓂ.   

 

ᒪᐃᔭ ᕆᐊᑦᕘᓐ ᐅᖃᑦᑐᓂ ᓄᓇᓕᓐᓂᑦ ᖃᐅᔨᒪᓂᕆᔭᐅᔪᑦ ᐊᑑᑎᓪᓚᕆᒃᑲᔭᖅᑐᑦ ᑕᒪᑐᒧᖓ ᐱᑦᔪᑎᐅᔪᓄᑦ. 

 

ᒥᔅᑕ ᕼᐊᑉ ᐅᑯᓂᖓ ᑭᐅᔾᔪᑎᖃᓚᐅᖅᐳᖅ:  

 

 

 ᖃᓄᑎᒋᐸᓗᒃ ᐃᐳᕈᒥ ᐊᒻᒪᓗ ᒪᐃᒥ ᐃᒪᐃᒍᑎᓕᖃᑦᑕᖅᐱᑕ? ᖃᖓᓪᓚᑦᑖᖑᒻᒪᖔᑦ 

ᖃᐅᔨᒪᔭᐅᖏᑦᑐᖅ. ᖃᐅᔨᓴᕈᑎᕕᓃᑦ ᐊᑐᐃᓐᓇᐅᔪᑦ ᐊᒻᒪᓗ ᓇᓗᓇᐃᖅᓯᓪᓗᑎᒃ ᐃᒪᓐᓇᑎᒋ 

150,000 ᑭᐅᐱᒃ ᒦᑕ ᐃᒥᕐᒥᒃ ᐊᑐᖃᑦᑕᖅᑐᒍᑦ ᑕᖅᑭᑕᒫᑦ.  

 ᖃᐅᔨᓴᕐᓂᖅ − ᖃᐅᔨᓴᖃᑦᑕᖅᑐᑦ ᐱᓕᕆᓪᓗᑎᒃ ᐊᒻᒪᓗ ᐃᖅᑲᓇᐃᔭᖅᑏᑦ ᐆᑦᑐᖅᓯᖃᑦᑕᕐᒥᔪᑦ 

ᖄᖓᓂᑦ ᐆᑦᑑᑎᒧᑦ. ᓇᓗᓇᐃᖅᓯᓪᓗᓂ ᐱᑕᖃᒻᒥᔪᖅ ᐊᑦᔨᓕᐅᕈᑎᒥᒃ ᖃᐅᔨᓴᕈᑎᒥᒃ ᐃᒥᖅᑕᕕᒻᒥ 

ᖃᐅᔨᓴᕈᑎᕕᓂᕐᓂᒃ ᐱᑕᖃᑦᑎᑦᑎᕙᑦᑐᖅ ᐃᒥᕐᒥᒃ ᖃᐅᔨᓴᕐᓂᕐᒧᑦ ᑲᓇᑕᒥ ᑖᒃᑯᓄᖓ. ᐅᖃᑦᑐᓂ 

ᐃᖅᑲᓇᐃᔭᖅᑏᑦ ᑕᑯᓪᓚᑦᑖᕈᓐᓇᖃᑦᑕᖅᑐᑦ ᖃᐅᑕᒫᑦ ᖁᑦᑎᓐᓂᕆᔭᖓᓂᒃ, ᑕᒪᓐᓇᓗ 

ᐃᖅᑲᓇᐃᔭᖅᑎᓄᑦ ᑐᕚᕆᔭᐅᕙᑦᑐᓂ.  

 ᓄᖅᑲᑎᑦᑎᓂᖅ ᒥᓪᓗᐊᖅᑐᒥᒃ ᖁᐊᕐᓂᖓᓄᑦ − ᑕᒪᓐᓇᓕ ᐱᑦᔪᑎᖃᓗᐊᖅᐸᑦᑐᖅ 

ᐊᐅᓚᓂᕆᔭᖓᓄᑦ  ᓱᓪᓗᓖᑦ ᑕᑭᓗᐊᖅᑐᑦ, ᓱᓪᓗᓖᑦ ᖁᐊᓯᒋᐊᖅᐸᒻᒪᑕ ᐃᒥᖅ 

ᐃᖏᕐᕋᓗᐊᖏᒃᑲᓗᐊᖅᑎᓪᓗᒍ ᓱᓪᓗᓕᓐᓄᑦ.  

 
ᑲᑎᒪᔨ ᓯᐊᐳᑦ ᐊᐱᕆᓪᓗᓂ ᓇᓚᐅᒃᑖᖅᓯᒪᔪᖃᒻᒪᖔᑦ ᑮᓇᐅᔭᖅᑐᕈᑎᓂᒃ ᐱᓕᕆᐊᕐᖑᓯᒪᓂᖓᓄᑦ ᐅᓪᓗᒥᒧᑦ 

ᐊᖏᖅᑕᐅᓯᒪᔪᑦ ᐃᒥᕐᒧᑦ ᓴᓗᒻᒪᔅᓴᐅᔾᔪᑎᒧᑦ.  

 

ᒥᔅᑕ ᕼᐊᑉ ᑐᓴᖅᑎᑎᓪᓗᓂ ᐃᒪᓐᓇᐸᓗᓐᓂᒃ $200,000 ᐊᖏᖅᑕᐅᓯᒪᔪᖃᑦᑐᖅ, ᑭᓯᐊᓂ ᓱᓕ ᐊᑐᖅᑕᐅᓚᐅᖏᑦᑐᑦ. 

 
ᒪᐃᔭ ᕆᐊᑦᕘᓐ ᑐᑭᓯᓪᓗᓂ ᖃᐅᔨᓴᖅᑕᐅᓯᒪᔪᖅ, ᑭᓯᐊᓂ ᐱᓕᕆᓗᐊᖅᓯᒪᖏᑦᑐᑦ; ᒪᐃᔭᐅᑉ ᑐᒡᓕᐊ 

ᓯᑏᕙᓐᓴᓐ ᐊᖏᖅᑐᓂ.  

 

ᑲᑎᒪᔨ ᒪᑦᓴᔨ ᐊᐱᕆᓪᓗᓂ ᖃᓄᖅ ᐃᓱᒪᓕᐅᕈᑕᐅᔭᕆᐊᓕᒃ ᐃᒪᓐᓇᓄᑦ $350,000 ᐊᒃᑐᐊᒻᒪᖔᑦ ᐃᒥᕐᒧᑦ 

ᐱᓕᕆᐊᒃᓴᐅᒧᑦ ᐃᒥᖃᑦᑎᐊᕐᕋᓗᐊᕐᒪᖔᑦᑕ.  

 

ᒪᐃᔭ ᕆᐊᑦᕘᓐ ᑐᓴᖅᑎᑦᑎᓚᐅᖅᑐᖅ ᐱᑕᖃᓐᓂᐊᕐᓂᖓᓂᒃ ᐱᓕᕆᔨᐅᔪᑦ ᐅᓪᓗᒥᒨᖓᔪᓂᒃ ᐅᓂᒃᑳᓂᒃ 

ᖃᐅᑉᐸᑦ ᐅᓐᓄᒃᑯᑦ ᐊᒻᒪᓗ ᐅᖃᑦᑐᓂ ᑖᓐᓇ ᑲᑎᒪᔨ ᓯᐊᐳᑦ ᐅᖃᖅᓯᒪᒻᒪᑦ ᐊᔪᓐᓇᕐᒪᑦ ᑐᑭᑖᕈᑎᓕᐅᕆᐊᔅᓴᖅ 

ᑐᒃᓯᕋᐅᑎᒧᑦ ᐊᒻᒪᓗ ᑖᓐᓇ ᐅᓪᓗᒥᒨᖓᔪᑦ ᑐᑭᑖᕈᑎᓕᐅᖅᓯᒪᒐᔭᖔᕐᒪᑦ ᑮᓇᐅᔭᖅᑐᕈᑎᐅᓂᐊᖅᑐᓂᒃ. 

ᐅᖃᐅᔾᔨᓪᓗᓂ ᑖᒃᑯᐊ ᐃᖅᑲᓇᐃᔭᖅᑏᑦ ᓇᓗᓇᐃᖅᓯᓯᒪᒻᒪᑕ ᐱᑐᐃᓐᓇᕆᐊᖃᖏᓂᕐᒥᓂᒃ ᑐᓂᓯᓗᑎᒃ 

ᐅᓪᓗᒥᒨᖓᔪᓂᒃ. ᑭᓯᐊᓂ ᐱᑐᐃᓐᓇᕆᐊᖃᓕᖅᓯᒪᓛᖅᑐᑦ ᖃᐅᑉᐸᑦ ᑲᑎᒪᓂᕐᒧᑦ ᐊᒻᒪᓗ ᐊᐱᕆᓪᓗᓂ 

ᖃᓄᐃᓕᐅᖁᔨᒻᒪᖔᑕ ᑲᑎᒪᔩᑦ.  

 
ᐱᖁᔨᕗᖔᕈᑦ ᓇᒻᒪᖓ 18-291 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᕉᑲᓐ   

ᐊᐃᑉᐲᔪᖅ: ᒪᐃᔭᐅᑉ ᑐᒡᓕᐊ ᓯᑎᕙᓐᓴᓐ  

 

ᑖᓐᓇ ᐅᖃᕈᑎᐅᔪᑦ ᐃᓚᒃᓴᖓᓄᑦ ᐃᒥᕐᒧᑦ ᓴᓗᒻᒪᔅᓴᐃᔾᔪᑎᐅᑉ ᑭᖑᕙᕆᐊᖅᑕᐅᓗᓂ ᐋᒌᓯ 28−ᒧᑦ, 2018 

ᑲᑎᒪᔩᑦ ᑲᑎᒪᓂᖓᓄᑦ. 

   

ᐃᓘᓐᓇᖏᓐᓄᑦ  ᑲᔪᓯᑎᑕᐅᔪᖅ 

 

3. ᓄᖅᑲᓐᓂᖅ 

 

ᐱᖁᔨᕗᖔᕈᑦ ᓇᒻᒪ 18-292 

 

ᐱᒋᐊᖅᑎᑦᑎᔪᖅ: ᑲᑎᒪᔨ ᕉᑲᓐ        

ᐊᐃᑉᐲᔪᖅ: ᒪᐃᔭᐅᑉ ᑐᒡᓕᐊ ᓯᑎᕙᓐᓴᓐ  

 

ᑲᑎᒪᔩᑦ ᓄᖅᑲᓪᓗᑎᒃ 5:58-ᒧᐊᕐᑎᓪᓗᒍ ᐅᓐᓄᒃᑯᑦ.  

ᐃᓘᓐᓇᖏᓐᓄᑦ  ᑲᔪᓯᑎᑕᐅᔪᖅ 

     ᒫᑕᓖᓐ ᕆᐊᑦᕘᓐ 

                                    ᒪᐃᔭ  

 

 

 

 

 

        

 ᐊᐃᒥ ᐃᐅᓪᔪᔅᒪ  

 ᐊᐅᓚᑦᑎᔨᐅᑲᐃᓐᓇᖅᑐᖅ 

 

 

 

 
ᓈᒻᒪᒋᔭᐅᔪᑦ ᓄᓇᓕᐸᐅᔭᐃᑦ ᑲᑎᒪᔨᖏᓐᓄᑦ ᐅᕙᓂ 25 ᐅᓪᓗᖓᓂ ᓰᑏᐱᕆ, 2018.   


